
Ата - әсәләр өсөн консультация:
“Тыңлауһыҙ баланы

 ни эшләргә?”
Тәрбиәсе:                                                                                                                Ниғәмәтова
Айгөл                                                                                                                   Иҙрис ҡыҙы

Тыңлауһыҙ баланы ни эшләтергә?
        Ысынлап та, тыңламаған бала менән үҙеңде нисек тоторға?  Элекке быуындың күбеһе уларға ҡарата ҡарата ҡаты ҡуллы булыу яҡлы, сыбыҡ элеп ҡуйыу, кәрәк саҡта бер-ике һыҙырып алыу  тыңлауһыҙҙарҙы бик тиҙ урынына ултырта, тип һанай. Бөгөнгө психологтар һуҡмау яғын ҡайыра. Ысынлап та, бала холоҡһоҙлана, киреләнә икән, өндәшмәү, йә тыныс ҡына ярамай тип әйтеү һис ярҙам итмәй. Уға яза бирмәй булмай. Тик нисек?
     Яза бирергә кәрәк. Әммә маҡтау, дәртләндереү саралары йышыраҡ булһын (сабыйҙы яҡшыға көйләп тәрбиәләгәндә ыңғай һөҙөмтәләргә тиҙерәк өлгәшәһең).

     Һәр эш боҙоуҙың айырым язаһы бар. Бөтә ҡылыҡтарына ла бер төлө яуап дөрөҫ түгел. Шуға күрә улар төрҙәргә лә бүленә икән.
Ярай:
         Конструктив, йәғни тәбиғи яза. Һеҙ иҫкәртәһегеҙ, ә ул тыңламай. Мәҫәлән, әсәй кеше һут менән уйнама, өҫтөң һыулана, тип әйтә. Бала ҡолағына ла элмәй һәм һөҙөмтәлә, һут юҡ, күлдәк еүеш…
      Ай, әйттем бит тип, тиҙ генә ҡоро кейем биреп,өҫтәлде һөртөп, яңынан һут ҡойоп бирә һалған әсәй ныҡ яңылыша. Артабан ул сабыйын тыңлата алмайасаҡ. Улайһа, ни эшләргә һуң? Был осраҡта тыныс ҡалырға кәрәк. Иғтибар ҙа итмәҫкә мөмкин. Еүеш килеш ултырып торһон әйҙә. Эйе, илар, ярһыр. Хәҙер һауыт –һаба йыуып бөтәм дә,шунан алмаштырам өҫтөңдө тиһең. Сепрәк алдырып үҙенән һөрттөрәһең. Уның ҡарауы, икенсе юлы былай итергә ярамағанлығын белеп торор. Һис юғы, тағы бер тапҡыр ҡабатлап иҫенә төшөрөргә кәрәк. Бында ҡысҡырып әрләп, һуғып та ебәреп аҡылға ултыртырға тырышыу – файҙаһыҙ. Сабый үҙе лә ошо ғәҙәттәрҙе отоп алмаҫ тимә.
     Шула уҡ, мәҫәлән, тәтәйҙәрен йыймай ҙа, аҙаҡ  машинаһын таба алмай мыжый. Тағы әрләй- әрләй үҙең табып бирәһең. Был тәбиғи яза түгел. Әйтереңде әйтәһең, ләкин бала бер нисә айҙан әрләүгә күнегә, шелтә һүҙҙәре бер ҡолағынан инә, икенсеһенән сыға. Тәртип һаман юҡ. Бына ни өсөн бала уйынсығын үҙе эҙләп табырға тейеш.
Нимәнәндер мәхрүм итеү
Был хаҡта алдан иҫкәртеп ҡуяһың. Кейемеңде рәтләмәһәң, йәнһүрәт ҡарамайһың. Тәтәйҙәреңде йыймаҙаң, тышҡа сыҡмайһың. Әммә бындай яза балаға әһәмиәтле булырға тейеш. Ҡунаҡҡа барырға теләмәгән ул йә ҡыҙыңды өйҙә  ҡалдырыу менән янау файҙаһыҙ. Ҡайһы бер ата - әсәйҙәр баланың туҙыраған уйынсыҡтарын күргәс кенә , асыуланып, язаһын да биреп ҡуя һәм яңылыша. Тимәк, һиңә шоколад булмай, мәҫәлән. Шулай уҡ, алдан уҡ нимә тураһында иҫкәртелгән – шуны мотлаҡ үтәргә кәрәк. Сәсеңде үрҙертмәһәң, лего һатып алмайым тип әйтеүен әйтәһең дә, әммә киреһен эшләйһең икән – артабан һүҙеңдең көсө булмаҫ.
Тайм- аут
Өй эсен пыр туҙҙырып шаяралар икән, ти. Ял көнө, шәмбе кис мөмкин тип әйтергә була. Бүтән ваҡытта артыҡ ныҡ ҡотороп киткән балаларҙы нимә эшләтергә һуң? Америка психологияһында тайм-аут тигә нәмә бар. Шуның кеүек уйынынан туҡтатып, ял биреп алаһың. Эш боҙҙо икән, икенсе бүлмәгә сығараһың, ултырғыс ултыртып ҡуяһың, битен йыуаһың һ.б. Был уны тынысландырыу, әүеҙемлеген кәметеү өсөн. Тайм –аут ваҡыты баланың йәшенә ҡарап бирелә. Бер йәш икән – бер минут, биш йәшлеккә - ун биш минут… Уятҡыс сәғәт, ҡом сәғәте файҙаланғанда ла була. Ошо арауыҡ үткәс сабый менән тәртибе тураһында һөйләшеп алаһың.

Ярамай:
Өндәшмәү 

Ҡайһы бер ололар ошо юлды яза итеп ала. Хатта уны бер-береһенә ҡарата ла ҡулланалар. Мәҫәлән, әсәй атайға үсегә лә көнө буйы һөйләшмәй йөрөй. Быны балаға яза булараҡ йүнәлтһәң, ҡот осҡос!  Сабый ысынлап та хафаға ҡала, ҡурҡа. Яҡын кешеһенең боҙҙай һалҡын тауышы, битараф йөҙ - ҡиәфәт уның өсөн оло ғазап. Бындай язаны ҡулланыу -  сиктән ашыу.
    Ни өсөндөр кәйефегеҙ юҡ һәм һөйләшергә теләмәгән осраҡта балаға быны аңлатырға кәрәк. “Ҡыҙым, минең әлегә һөйләшкем килмәй, ял итеп алырға бир” һ.б
Физик яза
 Бөгөн балаға  ҡарата физик яза ҡулланырға ярамай тип өйрәтеү модала. Ҡурҡыу, агрессия, үҙеңде түбән баһалау кеүек һөҙөмтә көтә, тиҙәр. Сабыйға үҙенең яңылыш тәртибе өсөн  яза алыуын аңлауы ауыр ауыр, ул күп осраҡта мине аңламайҙар тип уйлай. Шулай ҙа, был язаны  һәр бала төрлөсә ҡабул итә. Бәләкәй бала һуҡҡандан һуң тағы ла ҡысҡырып илай башлай. Берәүҙәре үҙен кәмһетелгән, рәнйетелгән итеп тоя. Һуҡҡан атай- әсәйгә асыу, үпкә тотҡан сабыйҙарҙа була. Ә йыш туҡмаҡ эләккән баланың иһә үҙен дә, әйләнә - тирәләгеләрҙе лә күрәалмай башлауы мөмкин. Әммә улың йә ҡыҙың ҡапылда аңламаһа, йә ниндәйҙер хәүефтән аралар өсөн ҡатыраҡ итеп ҡулынан тотоу, ныҡ итеп ҡосаҡлап ҡыҫып алыуҙан зарар юҡ. Шулай ҙа был даими ҡабатланмаһын.

Ситкә этәреү
“Бар кит, йөрөмә аяҡ араһында, башты ҡатырма әле!” ошолай әйтеүҙе ғәҙәти итеп ала мәңге буш ваҡыт таба алмаған атай - әсәй. Был осраҡта ла үҙегеҙҙең  тойғолар, арыуығыҙ  тураһында әйтергә кәрәк. “Балам мин ял итеп алам, шунан уйнарбыҙ”, тиеү дөрөҫ. “Ашарға бешермәһәм, кем һеҙҙе ашата, атайың ас ҡайтыр, шуға күрә эшемде бөтәм дә һеҙҙең менән китап уҡырбыҙ”, - тип әйтергә кәрәк. Юғиһә, ғаиләлә асыу, әр – битәр, үпкәләшеү кеүек күренештәр ғәҙәти булып китер. Бала ата -әсәһенән ҡурҡмаһын, әммә хөрмәт итһен.
      Бала тәрбиәләү – көндәлек оло хеҙмәт. Бик ауыр эш. Үҙеңә оҡшамаған тәртибен  әрләп – ҡысҡырып, елтерәтеп  яйға һалырға маташыу ап – анһат ул. Теге йә был хәлдә нимә тип әйтеү, үҙеңде нисек тотоу, ҡайһылайтыңҡырап яза биреү ҙур оҫталыҡ,  тәжрибә, һиҙгерлек талап итә. Шулай уҡ, бында иң мөһиме атай менән әсәйҙең балалар алдында үҙен тотошо бер булыуы мөһим. Икеһе ике төрлө тәрбиә алымын ҡуллана икән- һөҙөмтә юҡ.

